
«YASHIL IPOTEKA» AMALIYOTI: XORIJIY 
TAJRIBALAR

Berdinazarov Zafar Ulashovich
Iqtisodiyot fanlari doktori, dotsent 
Oʻzbekiston Respublikasi Vazirlar Mahkamasi huzuridagi
Biznes va tadbirkorlik oliy maktabi kafedra professori

Xayitov Bobirbek Ergashevich
Oʻzbekiston Respublikasi Vazirlar Mahkamasi huzuridagi
Biznes va tadbirkorlik oliy maktabi tinglovchisi

Annotatsiya. Mazkur maqola “yashil ipoteka”ni tashkil etish va boshqarishning xalqaro tajribalariga bagʻishlangan boʻlib, 
unda Germaniya, Buyuk Britaniya, AQSH, Niderlandiya kabi mamlakatlarning institutsional modellari, shuningdek, 
energiya tejamkor uy-joylarni moliyalashtirishni ragʻbatlantirishda hukumat va bozor mexanizmlarining roli tahlil qilingan. 
Shuningdek, yashil ipotekalarni rivojlantirishdagi asosiy muammolar, shu jumladan, binolarning energiya samaradorligini 
baholash va tekshirish uchun yagona xalqaro metodologiya (standart)ning yoʻqligi, energiya samaradorligi orqali kredit 
xavfini kamaytirishni qoʻllab-quvvatlovchi empirik dalillarning cheklanganligi, yashil yuvish (greenwashing) xavfi, qarz 
oluvchilarning energiya tejamkor investitsiyalarning potensial foydalari haqida yetarlicha axborotga ega emasliklari kabi 
muammolar aniqlangan. Barqaror moliyaviy rivojlanish doirasida ushbu muammolarning oldini olish boʻyicha taklif va 
tavsiyalar ishlab chiqilgan.

Kalit soʻzlar: yashil ipoteka, energiya samaradorligi, barqaror moliyalashtirish, ipoteka bozori, yashil yuvish (greenwashing) 
xavfi.

Abstract. This article is devoted to international experience in the organization and management of green mortgages. 
It analyzes institutional models applied in countries such as Germany, the United Kingdom, the United States, and the 
Netherlands, as well as the role of government and market mechanisms in stimulating the financing of energy-efficient 
housing. The study identifies key challenges in the development of green mortgages, including the absence of a unified 
international methodology (standard) for assessing and verifying the energy efficiency of buildings, limited empirical 
evidence supporting credit risk reduction through energy efficiency, the risk of greenwashing, and insufficient awareness 
among borrowers regarding the potential benefits of energy-efficient investments. Within the framework of sustainable 
financial development, proposals and recommendations are developed to prevent and mitigate these challenges.

Key words: green mortgage, energy efficiency, sustainable finance, mortgage market, greenwashing risk.

Аннотация. Данная статья посвящена международному опыту организации и управления «зелёной ипотекой». 
В работе проанализированы институциональные модели, применяемые в Германии, Великобритании, США и 
Нидерландах, а также роль государственных и рыночных механизмов в стимулировании финансирования 
энергоэффективного жилищного строительства. Выявлены ключевые проблемы развития зелёной ипотеки, 
включая отсутствие единой международной методологии (стандарта) оценки и верификации энергоэффективности 
зданий, ограниченность эмпирических доказательств, подтверждающих снижение кредитных рисков за счёт 
энергоэффективности, риск «зелёного камуфляжа» (greenwashing), а также недостаточную осведомлённость 
заёмщиков о потенциальных выгодах энергоэффективных инвестиций. В рамках концепции устойчивого 
финансового развития разработаны предложения и рекомендации по предотвращению и минимизации указанных 
проблем.

Ключевые слова: зелёная ипотека, энергоэффективность, устойчивое финансирование, ипотечный рынок, риск 
greenwashing.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 1341

2025-yil, dekabr. № 12-son.

K I R I S H
Soʻnggi oʻn yilliklarda barqaror rivojlanish va iqlim oʻzgarishiga qarshi kurash masalalari jahon iqtisodiy 

va moliyaviy siyosatining markaziy yoʻnalishlaridan biriga aylandi. Uy-joy sektori anʼanaviy ravishda energiya 
isteʼmolining yuqori ulushiga va parnik gazlari chiqindilariga ega boʻlgan sohalar qatoriga kiradi. Shu bois turar 
joy binolarini dekarbonizatsiya qilish va ularning energiya samaradorligini oshirish davlat siyosatida ustuvor 
ahamiyat kasb etmoqda.

Mazkur jarayonda energiya samarador uy-joy qurilishi, xarid qilinishi va mavjud uy-joy fondini modernizatsiya 
qilishni ragʻbatlantiruvchi moliyaviy instrumentlar alohida oʻrin tutadi. Ana shunday instrumentlardan biri “yashil 
ipoteka” hisoblanadi. Yashil ipoteka — energiya samarador turar joy obyektlarini moliyalashtirish yoki binolarning 
energiya samaradorligini oshirishga qaratilgan ipoteka kreditlari va dasturlari majmuasidir. Bunday ipotekalar, 
odatda, pastroq foiz stavkalari, kattaroq kredit limitlari yoki imtiyozli shartlarni taklif qiladi.

Xalqaro amaliyotda yashil ipotekani tashkil etish va boshqarishning turli modellari mavjud boʻlib, ular 
davlat tomonidan qoʻllab-quvvatlanadigan modellar (Germaniya), bozorga asoslangan modellar (Buyuk 
Britaniya, Niderlandiya) va agentlik modellari (AQSH)ga boʻlinadi. Mazkur modellar ushbu soha subyektlarining 
qiziqishlariga sabab boʻlishiga qaramasdan, yashil ipoteka bozori hali ham yetarlicha rivojlanmagan, cheklangan 
va institutsional jihatdan mukammal boʻlmagan yoʻnalishlardan biri boʻlib qolmoqda.

Ushbu maqolaning maqsadi yashil ipotekani tashkil etish va boshqarish boʻyicha xalqaro tajribani kompleks 
tahlil qilish, asosiy muammo va institutsional boʻshliqlarni aniqlash hamda barqaror moliyalashtirish doirasida 
amaliy taklif va tavsiyalar ishlab chiqishdan iborat.

M A V Z U G A  O I D  A D A B I Y O T L A R  S H A R H I
Yashil ipoteka boʻyicha ilmiy tadqiqotlar barqaror moliyalashtirish nazariyasi, koʻchmas mulk iqtisodiyoti va 

energetika siyosati kesishmasida shakllangan. Bir qator tadqiqotlar energiya samaradorligi va turar joy qiymati 
oʻrtasidagi bogʻliqlikni isbotlaydi. Xususan, Brounen va Kok energiya sertifikatlariga ega uy-joylarning bozor 
qiymati yuqoriroq ekanini koʻrsatgan [1]. Fuerst va boshqalar oʻz tadqiqotlarida xaridorlar energiya samarador 
uy-joy uchun qoʻshimcha haq toʻlashga tayyor ekanliklarini aniqlashgan [2]. Ameli va Brandt uy xoʻjaliklarining 
energiya samaradorligiga investitsiya kiritish qarorlarini tahlil qilib, moliyalashtirishga kirish imkoniyati 
cheklanganligi va natijalar noaniqligi asosiy toʻsiqlardan ekanini qayd etishgan [3].

Institutsional manbalar orasida Energy Efficient Mortgages Initiative (EEMI) va EeMAP (Energy Efficient 
Mortgages Action Plan) loyihalari muhim oʻrin tutadi. Ushbu tashabbuslar Yevropa miqyosida energiya samarador 
ipotekalar uchun yagona metodologik asos yaratishga qaratilgan [4]. Yevropa bank organi hisobotlarida esa 
yashil ipotekalarni standartlashtirish va shaffoflikni oshirish zarurligi taʼkidlangan [5]. Buyuk Britaniyadagi yashil 
ipoteka bozorining holatini tahlil qiluvchi Yashil moliya institutining (Green Finance Institute) hisobotlari, shu 
jumladan, milliy va sanoat sharhlari alohida oʻrin tutadi [6]. Ushbu hujjatlar mahsulotlar sonining oʻsishini qayd 
etsa-da, ammo ularning makroiqtisodiy tebranishlarga nisbatan zaifligi va hukumat tomonidan qoʻllaniladigan 
ragʻbatlarning yetarli emasligiga ishora qiladi.

Umuman olganda, adabiyotlar sharhi shuni koʻrsatadiki, yashil ipotekalar barqaror rivojlanish uchun 
istiqbolli vosita sifatida qaraladi, ammo ularni amaliy qoʻllash boʻyicha yagona metodologik (standart) asoslar 
mavjud emasligi va integratsion institutsional yondashuvlardagi cheklovlarga duch kelinadi.

T A D Q I Q O T  M E T O D O L O G I YA S I
Maqolada qoʻllanilgan metodologiya sifat tahliliga asoslangan kompleks yondashuvni oʻz ichiga oladi. 

Tadqiqotda adabiyotlarni tizimli tahlil qilish, qiyosiy institutsional tahlil va keys-stadi usullaridan foydalanildi.
Tizimli tahlil akademik nashrlar, xalqaro tashkilotlar (EEMI, EBA, World Green Building Council) 

hisobotlarini hamda rivojlangan banklar va ipoteka agentliklarining materiallarini oʻz ichiga oladi. Hukumatning 
roli, ipoteka bozorining tuzilishi va bino energiyasini sertifikatlashning rivojlanish darajasiga qarab yashil ipoteka 
modellaridagi farqlarni aniqlash uchun qiyosiy tahlil qoʻllanildi.

Keys-stadi usulida bir qator moliyaviy institutlarning, shu jumladan, Germaniya (KfW), Buyuk Britaniya 
(Nationwide, Barclays), AQSH (Freddie Mac), Niderlandiya (Rabobank) moliya institutlarining amaliyoti 
tahlil qilindi. Shuningdek, meʼyoriy-huquqiy tahlil orqali ushbu amaliyotlarning iqlim va energetika siyosati 
maqsadlariga mosligi oʻrganildi.

T A H L I L  V A  N A T I J A L A R
Yashil ipoteka amaliyotini tashkil qilish va boshqarishning xorijiy amaliyoti natijalari quyidagilar bilan 

izohlanadi.

Germaniya: davlat qoʻllab-quvvatlashiga asoslangan model (KfW). Germaniyada yashil ipotekani 
rivojlantirishda asosiy rol davlat banki — Kreditanstalt für Wiederaufbau (KfW)ga tegishli. KfW imtiyozli kreditlar 
va grantlar orqali energiya samarador qurilish va rekonstruksiyani qoʻllab-quvvatlaydi [7]. KfW-Effizienzhaus 
standartlari aniq texnik talablarni belgilab beradi. Bunday model tijorat banklari uchun xavflarni kamaytiradi, 
dasturlarning miqyoslanishini taʼminlaydi va moliyaviy ragʻbatlantirishni iqlim maqsadlari bilan bogʻlaydi. 
KfW maʼlumotlariga koʻra, ushbu dasturlar CO₂ chiqindilarini sezilarli darajada kamaytirishga va uy-joylarni 
taʼmirlashga investitsiyalarni koʻpaytirishga hissa qoʻshadi.

Buyuk Britaniya: bozor mexanizmiga asoslangan model. Buyuk Britaniyada yashil ipoteka kreditlari asosan 
Nationwide, Barclays va NatWest kabi xususiy banklar orqali rivojlantirilmoqda. Ushbu mahsulotlar odatda 
yuqori energiya samaradorligi reytinglariga (EPC A–B) ega boʻlgan mulk obyektlari uchun foiz stavkalari 
boʻyicha uncha katta boʻlmagan chegirmalar berishni nazarda tutadi. Ammo majburiy monitoringning yoʻqligi 
va hukumat tomonidan cheklangan ragʻbatlantirish bozor faoliyatini zaiflashtirmoqda. Yashil moliya instituti 
hisobotlari 2023–2025-yillarda yashil ipoteka takliflari sonining kamayganligini koʻrsatadi, bu esa tizimli hukumat 
koʻmagisiz bozor modelining beqarorligini anglatadi.

AQSH: agentlik asosidagi model. AQSHda Freddie Mac va Fannie Mae ipoteka agentliklari yashil 
ipotekalarni rivojlantirishda muhim rol oʻynaydi. “Freddie Mac Green Choice” dasturi standart ipoteka kreditlari 
doirasida energiya tejamkorligini oshirishni moliyalashtiradi, asosan arzon uy-joylarga eʼtibor qaratadi. Ushbu 
dasturning oʻziga xos xususiyati shundaki, yaʼni kutilayotgan energiya tejash qarz oluvchining toʻlov qobiliyatini 
baholashda hisobga olinadi va bu oʻrta daromadli oilalar uchun moliyaviy toʻsiqlarni kamaytiradi [8].

Niderlandiya: barqaror boshqaruv integratsiyasiga asoslangan model. Rabobank Niderlandiya va Yevropa 
Ittifoqida yashil ipoteka kreditlarini joriy qilishning birinchi asoschilaridan biridir. Bank energiya tejamkor uylar 
uchun foiz stavkalari pasaytirilgan ipoteka mahsulotlarini taklif etadi va ushbu boradagi siyosatini oʻzining 
ESG (Environmental, Social, and Governance) strategiyasiga integratsiya qilgan. Gollandiya modeli bozor 
mexanizmlari va milliy energiya samaradorligi standartlarining muvaffaqiyatli kombinatsiyasini namoyish etadi.

Quyidagi jadvalda yashil ipoteka modellarining umumlashtirilgan qiyosiy matritsasi keltirilgan (1-jadval):
 

1-jadval. Yashil ipoteka modellarining qiyosiy matritsasi1

Davlat Asosiy institutlar Model turi Asosiy ragʻbatlar Davlat 
roli

Rivojlanish 
darajasi

Germaniya KfW, tijorat banklari Davlatga 
yoʻnaltirilgan

Subsidiya, imtiyozli 
kredit Yuqori Yuqori

Buyuk 
Britaniya Nationwide, Barclays Bozor modeli Foiz stavkasida 

chegirma Past Oʻrta

AQSH Freddie Mac, Fannie 
Mae Agentlik modeli Energiya tejami hisobga 

olinadi Oʻrta Oʻrta-yuqori

Niderlandiya Rabobank ESG-integratsiya Past stavka, ESG 
strategiya Oʻrta Yuqori

Jadval maʼlumotlaridan koʻrinib turibdiki, eng barqaror modellar davlat tomonidan qoʻllab-quvvatlanadigan 
va talablarni standartlashtirishni birlashtiradigan modellardir.

Yashil ipoteka boshqaruvining institutsional modeli koʻp bosqichli tuzilma sifatida ham ifodalanib, 
quyidagicha tavsiflanadi:

1.	 Normativ daraja – energiya samaradorligi standartlarini ishlab chiqish, oshkor qilish talablari va yashil 
moliyaviy mahsulotlarni nazorat qilish.

2.	 Moliyaviy daraja – yashil ipoteka mahsulotlarini ishlab chiqayotgan va energiya samaradorligini 
kreditlash modellariga integratsiya qiluvchi banklar va ipoteka agentliklari.

3.	 Texnik daraja – energiya sertifikatlash tizimlari, energiya auditlari va erishilgan natijalarni monitoring 
qilish.

4.	 Qarz oluvchilar va koʻchmas mulk bozori – investitsiya qarorlarini qabul qiluvchi uy xoʻjaliklari va ishlab 
chiqaruvchilar.

Mazkur darajalar oʻrtasidagi munosabatlar tizim barqarorligini taʼminlaydi va yashil yuvish xavfini 
kamaytiradi.

Xorijiy amaliyotda amalga oshirilayotgan ijobiy oʻzgarishlarga qaramay, yashil ipoteka kreditlarini rivojlantirish 
boʻyicha bir qator tizimli qiyinchiliklarga duch kelinmoqda. Birinchidan, binolarning energiya samaradorligini 
baholash va tekshirish uchun yagona xalqaro metodologiya mavjud emas, bu esa mahsulotlarning 

1	  Muallif ishlanmasi

taqqoslanishiga toʻsqinlik qiladi. Ikkinchidan, energiya samaradorligi orqali kredit xavfini kamaytirishni qoʻllab-
quvvatlovchi empirik dalillar cheklanganligicha qolmoqda.

Qoʻshimcha toʻsiqlar qatoriga banklar uchun beqaror bozorlar, yashil yuvish (greenwashing) xavfi va qarz 
oluvchilarning energiya tejamkor investitsiyalarning potensial foydalari haqida yetarlicha xabardor emasliklari 
kabi sharoitlardagi ushbu mahsulotlarning tijorat jihatdan jozibador emasligi ham kiradi.

X U L O S A  V A  T A K L I F L A R
Yashil ipoteka kreditlarini kengaytirish uchun kompleks yondashuv zarur. Regulyatorlar standartlarni 

birlashtirishni va majburiy oshkor qilish talablarini amalga oshirishni qoʻllab-quvvatlashlari kerak. Subsidiyalar 
va soliq imtiyozlari koʻrinishidagi davlat tomonidan qoʻllab-quvvatlash bunday mahsulotlarning jozibadorligini 
oshirishi mumkin.

Banklarga energiya samaradorligini kreditlash modellariga integratsiya qilish, kompleks mahsulot 
yechimlarini (ipoteka + renovatsiya) ishlab chiqish va yashil aktivlarni qimmatli qogʻozlar bilan taʼminlashdan 
foydalanish tavsiya etiladi.

Yashil ipoteka kreditlari uy-joy sektorini barqaror rivojlantirish va dekarbonizatsiya qilish uchun muhim 
vositadir. Xalqaro tajriba shuni koʻrsatadiki, eng samarali modellar davlat tomonidan qoʻllab-quvvatlash, 
standartlashtirish va bozor mexanizmlarini birlashtirgan modellardir. Ushbu vositani yanada rivojlantirish 
institutsional muvofiqlashtirishni, kengaytirilgan empirik bazani va moliya institutlarining faol ishtirokini talab 
qiladi.

@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 

